
SOMOS PRIMAVERA “OS MAIOS” 

 

CEIP PLURILINGÜE PORTO CABEIRO 

 

1 INTRODUCCIÓN 

 

A nosa escola sitúase na parroquia de Vilar de Infesta, concello de Redondela, nunha contorna rural 

preto do monte Vixiador. É unha escola pequena na que estudamos 130 nenos e nenas de infantil e 

primaria e onde,antes ca nós, estudaron aquí moitos dos nosos pais e nais. 

A procedencia do alumnado son as parroquias de Redondela:Vilar, Cabeiro e Santo Estevo de 

Negros. En todas elas Os Maios vívense con auténtica paixón sendo a escola o lugar idóneo para 

expresar ese sentir popular. 

Consideramos moi importante a implicación doalumnado na conservación das tradicións do 

patrimonio cultural galego, é o xeito de facer que estas perduren no tempo. Nós, o alumnado, somos 

o futuro, por iso debemos ser protagonistas das festas tradicionais, facendo así, que as nosas 

tradicións nunca cambien nin se perdan. 

A participación de toda a comunidade educativa nesta celebración a convirte nunha xornada de 

convivencia e de disfrute onde maiores e pequenos comparten emocións e recordos. 

 

2 O PROXECTO 

 

Este proxecto pretende compartir e mostrar como o alumnado de Porto Cabeiro vive e sinte esta 

tradición, unha festa popular que  se celebra desde a época prerromana. O obxectivo é conmemorar 

a chegada da primavera e o remate do inverno, e favorecer así as boas colleitas, a floración das 

plantas e a aparición dos primeiros froitos, cuestións de moita importancia na vida rural. 

A día de hoxe continuamos a tradición en Porto Cabeiro con cantos de coplas arredor dun maio 

confeccionado polo alumnado. 

 

Os preparativos comezan uns días antes. Nenos e familias recollen nas leiras e traen a escola: flores, 

cascas de ovos, pampullos, laranxas e fiúncho. Cando o material está na escola, os alumnos e 

alumnas fan colares de pampullos e outras flores, tamén confeccionamos adornos con cascas de 

ovos e laranxas. Os maiores cobren a estrutura do maio co fiúncho e os mais pequenos colocan os 

adornos. 

 

Preparan, ademais,  unhas coplas, con temática relacionada coa nosa escola. Unha vez recopiladas 

facemos unha selección das máis significativas. 

 

O día da celebración os distintos grupos cantan as coplas acompañadas das claves e danzan ao redor 

do maio nunha xornada compartida por alumnado, familias e mestres. 

  

Para a elaboración do cartaz deste proxecto, os alumnos de 6º de primaria fixemos un debuxo da 

nosa escola cun maio protagonista na entrada querendo amosar tanto a importancia da celebración 

como do lugar onde se celebra. A opción de realizar un debuxo foi escollida precisamente por ser 

unha expresión artística tradicional da que desfrutamos especialmente quedando isto de manifesto 

nos numerosos murais que adornan as paredes e muros da nosa escola. 

 

O dosier fotográfico recolle distintos momentos e lugares da nosa escola durante a preparación do 

maio e a celebración. Fixemos un repaso das imaxes do arquivo que se garda no colexio desde o 

inicio da nosa escolaridade, escollendo fotos moi significativas para nós. 

 

Por último grabamos  un video no que quixemos amosar os distintos espazos dos que disfrutamos 

no colexio e nos seus arredores. É na contorna onde realizamos actividades de colaboración no 



coidado dos nosos montes como a plantación de árbores autóctonas ou roteiros que nos permiten 

visitar e aprezar as expresións de arte prehistórico, mámoas e petroglifos que se conservan nos 

nosos montes; quixemos ademais compartir os murais e a horta, que nos conecta coas nosas raíces 

rurais máis profundas. 

3 METODOLOXÍA 

 

A realización do proxecto contou coa colaboración da ANPA, dirección do centro, mestres, 

alumnado e veciñanza. 

 

O alumnado fixo partícipes as familias cunha pequena enquisa coa que pretendemos coñecer en 

profundidade a celebración desta festa e sentirnos identificados, moitos anos despois, nese relato 

que nos contaron avós e avoas, nais e pais. Permitíunos conectar diferentes xeracións a través desas 

vivencias. 

 

Organizamos grupos para repasar o arquivo fotográfico cunha primeira criba, foron momentos de 

compartir recordos e emocións. Unha vez realizada esta primeira escolleita todo o alumnado 

participou na decisión final. 

 

Mentres uns se encargaban das imaxes, outro grupo de artistas deseñou o cartaz, buscando aglutinar 

o QUE (Os Maios) e o ONDE ( CEIP Porto Cabeiro) 

 

Cada alumno e alumna de 6º EP gravou unha copla, un compañeiro ou compañeira traballou de 

técnico de son. 

  

O video foi unha colaboración con Xoel Méndez Pérez  e a ANPA Portocabeiro, que nos axudaron 

a escoller as mellores localizacións que nos permitiran transmitir a nosa conexión coa festa, coa 

nosa escola e a contorna. A música é de Miriam Cortizo, ( nai de alumnado da escola) 

 

4  EQUIPA COORDINADORA E ALUMNADO PARTICIPANTE 

 

Alumnado participante 6º EP 

 

Breixo Bastos Davila, Leire Crespo vilaboa, Natalia Fernández Bustillo, Xoel Fernández Bustillo, 

Teo García Echeverry, Xoel González Boga, Mateo Iglesias Taboada, Manuel Jorge Villar, Daniel 

Lago González, Ana Lago Laga, Lara Lago Lago, Izan Rodríguez Couñago, Xiana Rodríguez 

Couñago, Matías santos Rodríguez. 

 

Mestras 

 

Cecilia Rodríguez Lago, Iria Güenaga Gómez 

 

5 RECURSOS 

 

Empregamos materiais naturais como flores e plantas típicas na elaboración dos maios recollidas na 

contorna. 

 

Para a gravación de audios empregamos o equipo de radio escolar.  

 

O cartaz foi realizado en papel, con lápiz e ceras de cores, escaneado e  montado cunha aplicación 

de deseño. 

 

Utilizamos o equipo informático da aula para a escolleita e tratamento do material fotográfico. 



 

O vídeo foi realizado con cámara profesional. Para as gravacións na horta usamos as ferramentas de 

xardinería e para pintar o mural pinceis e pintura plástica.  

 

Recursos humanos: alumnado de 6º EP; un pai da ANPA, José Manuel Lago; un cámara, Xoel 

Méndez; unha nai autora da música, Miriam Cortizo, que acompaña as imaxes do vídeo; a artista 

pintora do mural, Paula Amoedo, no que participamos e dúas mestras. 

 

6 VALORACIÓN 

 

A realización deste proxecto permitiunos ter un coñecemento máis fondo do noso patrimonio 

cultural e adquirir un compromiso aínda máis forte, se cabe, coa tradición. Sabemos que temos a 

obriga de conservar esta celebración, de que non se perda porque é unha parte fundamental da nosa 

identidade. 


